
Y Mesur Prentisiaethau, Sgiliau, Plant a Dysgu
Cyflwyniad

1. Mae’r papur hwn yn rhoi gwybodaeth i’r Pwyllgor am y darpariaethau a geir yn y Mesur Prentisiaethau, Sgiliau, Plant a Dysgu sydd
gerbron Senedd y DU ar hyn o bryd o ran prentisiaethau yng Nghymru.  

2. Cyflwynwyd y Mesur Prentisiaethau, Sgiliau, Plant a Dysgu gerbron Ty’r Cyffredin ar 4 Chwefror 2009. Mae’r Mesur yn cynnwys
darpariaethau ar ystod o bolisïau addysg a hyfforddiant yn ogystal â chynigion ynghylch prentisiaethau, sy’n adeiladu ar y darpariaethau
a gyhoeddwyd yng Ngorffennaf 2008 yn y Mesur Prentisiaethau Drafft.   

Sgiliau sy’n Gweithio i Gymru: Cyflenwi Prentisiaethau yng Nghymru

3. Mae gan Gymru raglen brentisiaethau lwyddiannus iawn i bobl o bob oedran, a bydd tua 25,000 o ddysgwyr yn cael hyfforddiant ar
Brentisiaeth Fodern Sylfaenol neu Brentisiaeth Fodern bob blwyddyn. Mae cyfraddau llwyddo cyffredinol fframweithiau prentisiaethau
bellach wedi cyrraedd targed Llywodraeth y Cynulliad o 50%.   

4. Cyhoeddwyd strategaeth Llywodraeth y Cynulliad o ran cyflogaeth a sgiliau – Sgiliau sy’n Gweithio i Gymru – yng Ngorffennaf 2008
ac mae’n cynnwys yr amcanion strategol canlynol:

creu mwy o gyfleoedd i bobl ifanc fanteisio ar brentisiaethau;

gofyn i Gynghorau Sgiliau Sector ddiffinio’u gofynion mynediad yn glir;

gweithio gyda Gyrfa Cymru i sicrhau bod cyfleoedd prentisiaethau ar gael yn haws drwy sefydlu gwasanaeth paru prentisiaethau;

alinio prentisiaethau â Bagloriaeth Cymru;

cynyddu nifer y prentisiaid sy’n cwblhau fframwaith cyfan, gan adeiladu ar y gwaith sydd eisoes yn cael ei wneud yn rhan o Gynllun
Gwella 2006 Llywodraeth Cynulliad Cymru o ran dysgu yn y gwaith;

adolygu’r glasbrint prentisiaethau, sy’n rhoi arweiniad i Gynghorau Sgiliau Sector ar gynnwys eu fframweithiau prentisiaethau; a

cynyddu nifer y prentisiaethau lefel uwch; ac annog mwy o fusnesau bach a chanolig i gymryd rhan mewn rhaglenni prentisiaethau.

5. Mae’r amcanion hyn yn ceisio adeiladu ar lwyddiant y rhaglen brentisiaethau yng Nghymru er mwyn sicrhau ei bod yn parhau i gael ei
hystyried yn llwybr dysgu uchel ei ansawdd, yn enwedig ar gyfer pobl ifanc o fewn yr opsiynau dysgu 14-19. Golyga hyn y bydd angen
parhau i wella ansawdd a chodi statws prentisiaethau. Felly, mae’r strategaeth yn ymrwymo Llywodraeth y Cynulliad i adolygu’r safonau
gorfodol gofynnol (y “Glasbrint Prentisiaethau”) y bydd yn rhaid i Gynghorau Sgiliau Sector lynu wrthynt wrth lunio fframweithiau
prentisiaethau.

Gweithdrefnau cyfredol ar gyfer datblygu fframweithiau prentisiaethau yng Nghymru

6. Mae tua 180 o Brentisiaethau mewn gwahanol yrfaoedd (a elwir yn Fframweithiau Prentisiaethau). Datblygwyd y prentisiaethau dan
gyfarwyddyd cyflogwyr er mwyn sicrhau bod dysgwyr yn caffael y sgiliau a’r wybodaeth sydd eu hangen ar gyflogwyr. Maes llafur lefel
uchel ar gyfer Prentisiaeth mewn gyrfa benodol yw’r fframweithiau yn y bôn. Ar hyn o bryd mae’r safonau ar gyfer datblygu’r
fframweithiau hyn wedi’u cynnwys mewn Glasbrint Prentisiaethau a gymeradwywyd ar y cyd gan weinyddiaethau Cymru a Lloegr er
mwyn sicrhau cysondeb i gyflogwyr. Caiff fframweithiau prentisiaethau eu llunio gan Gynghorau Sgiliau Sector neu Gyrff Gosod Safonau
yn erbyn yr egwyddorion a amlinellir yn y Glasbrint, a byddant yn cael eu cymeradwyo yng Nghymru, Lloegr a Gogledd Iwerddon gan
Grwp Cymeradwyo dan nawdd Comisiwn y DU dros Gyflogaeth a Sgiliau. Ar ôl cwblhau fframwaith prentisiaeth bydd y prentis yn
derbyn Tystysgrif gan y Cyngor Sgiliau Sector neu’r Corff Gosod Safonau.  

Y Ddeddfwriaeth Arfaethedig ar Brentisiaethau – ei chymhwyso yng Nghymru

7. Bydd darpariaethau’r Mesur Prentisiaethau, Sgiliau, Plant a Dysgu yn darparu sylfaen statudol ar gyfer paratoi ac addasu’r fanyleb
safonau prentisiaeth, y Glasbrint gynt, ac yn sefydlu gweithdrefnau ar gyfer cyflwyno fframweithiau prentisiaethau yn unol â’r safonau a
bennwyd.

8. Mae’r cymalau ar gyfer Cymru yn y bôn yn adlewyrchu’r darpariaethau ar gyfer Lloegr er mwyn:

rhoi pwerau i Weinidogion Cymru bennu safonau prentisiaeth yng Nghymru;

galluogi Gweinidogion Cymru i awdurdodi cyrff i gyflwyno fframweithiau prentisiaethau;

galluogi naill ai Gweinidogion Cymru neu gyrff a awdurdodwyd gan Weinidogion Cymru i gyflwyno tystysgrifau prentisiaethau i’r rhai

sy’n cwblhau cyrsiau prentisiaethau; ac

egluro ystyr a statws cytundebau prentisiaethau a wneir yng Nghymru mewn cysylltiad â fframweithiau prentisiaethau cydnabyddedig.

9. Am fod darpariaethau gwahanol ar gyfer Cymru ac ar gyfer Lloegr, gall y fanyleb safonau prentisiaeth i Gymru a’r fanyleb safonau i
Loegr a’r fframweithiau cydnabyddedig a’r trefniadau ardystio perthynol fod yn wahanol.

10. Bydd y darpariaethau yng nghymalau 26-29 yn rhoi’r pwer i Weinidogion Cymru baratoi ac ymgynghori ar fanyleb safonau ddrafft i
Gymru. Bydd y fanyleb yn cyflwyno’r gofynion y bydd yn rhaid i bob fframwaith cydnabyddedig gydymffurfio â hwy. Rydym yn bwriadu
ymgynghori ar y fanyleb safonau prentisiaeth i Gymru pan fydd y Mesur ar ei hynt.

11. Mae cymalau 10-20 yn y Mesur yn amlinellu’r gweithdrefnau ar gyfer cyflwyno fframweithiau prentisiaethau. Gall cyflogwyr, Cyrff
Gosod Safonau a Chynghorau Sgiliau Sector ddatblygu fframweithiau ar yr amod eu bod yn bodloni gofynion manylebau safonau
prentisiaeth Cymru a Lloegr. Mae cymal 16 yn rhoi’r pwer i Weinidogion Cymru benodi personau i gyflwyno fframweithiau
prentisiaethau yng Nghymru. Yng Nghymru, fel yn Lloegr, bwriedir i Gynghorau Sgiliau Sector mewn partneriaeth â Chyrff Gosod
Safonau fod yn awdurdodau cyhoeddi.

12. Mae cymalau 5-8 yn nodi darpariaethau ynghylch cyflwyno tystysgrifau prentisiaethau yng Nghymru. Mae cymal 8 yn nodi mai naill
ai personau a benodwyd gan Lywodraeth Cynulliad Cymru neu Lywodraeth Cynulliad Cymru ei hun fydd yr awdurdod ardystio ar gyfer
prentisiaethau yng Nghymru. Mae cymal 9 yn nodi lleiafswm yr hyn y bydd yn rhaid ei gynnwys ar dystysgrif brentisiaeth. Ar hyn o bryd
rydym yn disgwyl i’r Cynghorau Sgiliau Sector a’r Cyrff Gosod Safonau barhau i fod yn awdurdodau ardystio yng Nghymru. Byddwn yn
ymgynghori â’r cyrff hynny pan fydd y Mesur ar ei hynt er mwyn ystyried y goblygiadau ymarferol.

13. Mae cymalau 30-34 yn amlinellu darpariaethau mewn perthynas â Chytundebau Prentisiaethau i Gymru a Lloegr. Mae cymal 30 yn
datgan bod yn rhaid i gytundebau prentisiaethau fodloni amodau datganedig, sef bod y prentis yn gwneud gwaith i’r cyflogwr, bod y
cytundeb ar y ffurf a bennwyd (gan yr Ysgrifennydd Gwladol), bod y cytundeb yn cael ei reoli gan gyfraith Cymru a Lloegr ac yn cael ei
wneud mewn cysylltiad â fframwaith prentisiaeth cymwys, a bod y Cytundeb Prentisiaeth yn gontract a wneir rhwng y cyflogwr a’r
prentisiaid.  

14. Mae Cymal 33 yn egluro statws cytundeb prentisiaeth fel contract gwasanaeth.  

Newidiadau i’r ddeddfwriaeth arfaethedig ers Cyfarfod y Pwyllgor Menter a Dysgu ym Medi 2008

15. Roedd y cymalau gwreiddiol yn y Mesur Prentisiaethau Drafft a ystyriwyd gan y Pwyllgor Menter a Dysgu yn ei gyfarfod ym Medi
2008 yn cynnig pwerau gwneud gorchmynion i awdurdodi cyrff i gymeradwyo fframweithiau ac i gyflwyno tystysgrifau. Yn y Mesur
Prentisiaethau, Sgiliau, Plant a Dysgu mae’r pwerau gwneud gorchmynion hyn wedi’u disodli gan bwerau i benodi person i gyflwyno
tystysgrifau prentisiaethau ac i awdurdodi person i gyflwyno fframweithiau prentisiaethau. Nod y newidiadau hyn yw symleiddio
gweithdrefnau a’i gwneud yn haws i hwyluso’r trefniadau â’r Cynghorau Sgiliau Sector sy’n debygol o gael eu hawdurdodi i gyflwyno
fframweithiau yng Nghymru a Lloegr ac i gyflwyno tystysgrifau yng Nghymru.

16. Mae’r ddarpariaeth ar gyflwyno fframweithiau hefyd wedi’i diwygio fel bod y person awdurdodedig sy’n cyflwyno fframweithiau yng
Nghymru a Lloegr (hy y Cyngor Sgiliau Sector) hefyd yn gyfrifol am eu cyhoeddi. Bydd hyn yn osgoi dryswch neu ddyblygu
swyddogaethau.

Darpariaethau eraill yn y Mesur sy’n ymwneud â phrentisiaethau yn Lloegr

17. Mae’r Mesur yn creu Asiantaeth Cyllido Sgiliau ar gyfer Lloegr ac yn rhoi dyletswydd ar y Prif Weithredwr i sicrhau bod nifer ddigonol
ac amrywiaeth o leoedd prentisiaeth ar gyfer pob person ifanc 16-18 oed cymwys sy’n dewis ymuno â chynllun prentisiaeth. Mae hyn yn
ategu’r gofyniad statudol yn Lloegr, a geir yn Neddf Addysg a Sgiliau 2008, i bobl ifanc barhau i gymryd rhan mewn addysg neu
hyfforddiant ar ôl troi’n 16 o 2013 ymlaen.

18. Mae’r Mesur hefyd yn gorfodi ysgolion yn Lloegr i ystyried, wrth roi cyngor i ddisgyblion ar yrfaoedd, p’un a fyddai o fudd i
ddisgyblion gael cyngor ar brentisiaethau.  

19. Nid yw Cymru’n ceisio pwerau tebyg. Nid yw’r gofyniad i bob person ifanc barhau mewn addysg ar ôl troi’n 16 yn gymwys yng
Nghymru. Ein dull ni yw sicrhau bod cwricwlwm a chyrsiau perthnasol a diddorol a chymorth ar gael trwy Lwybrau Dysgu 14-19, fel bod
pob person ifanc eisiau parhau, yn hytrach na chael eu gorfodi i barhau, mewn addysg, a sicrhau bod pobl ifanc yn cael gwybodaeth a
chyngor da ar y cyfleoedd sydd ar gael iddynt.

20. Rydym yn ceisio sylfaen ddeddfwriaethol ar gyfer y dull hwn o dan y Mesur Dysgu a Sgiliau arfaethedig i Gymru. Bydd hyn yn
galluogi dysgwyr 14-19 i ddewis o blith ystod eang o gyrsiau cyffredinol a galwedigaethol, o gwricwlwm lleol. Bydd dysgwyr yn gallu cael
cymorth dysgu a chymorth personol yn ogystal â gwybodaeth, cyngor ac arweiniad ar yrfaoedd, i sicrhau eu bod yn gallu manteisio i’r
eithaf ar y cyfleoedd sydd ar gael iddynt.

21. Ochr yn ochr â hyn rydym wedi ymrwymo i gynyddu nifer y lleoedd ar gyfer hyfforddiant prentisiaeth dros y 3 blynedd nesaf ac mae
Sgiliau sy’n Gweithio i Gymru yn amlinellu ein bwriad i greu mwy o gyfleoedd i bobl ifanc fanteisio ar brentisiaethau. Mae Llywodraeth y
Cynulliad wedi darparu £25m ychwanegol i dalu am raglen brentisiaethau Cymru dros y 3 blynedd nesaf, i sicrhau ei bod yn cynnig gwir
ddewis i bobl ifanc yn rhan o’r rhaglen Llwybrau Dysgu.   

22. Yn ogystal, i ddiogelu prentisiaethau yn ystod y dirywiad economaidd, bydd £20m ar gael gan Lywodraeth Cynulliad Cymru a

Chronfeydd Strwythurol Ewrop i sicrhau bod pobl ifanc sy’n gadael yr ysgol neu’r coleg yn gallu cael hyfforddiant o ansawdd trwy’r
rhaglenni newydd ‘Llwybrau at Brentisiaethau’ a ‘Recriwtiaid Ifanc’. Rydym yn bwriadu datblygu manylebau’r rhaglenni a’r cynlluniau
cyflenwi fel y gellir darparu’r cynlluniau hyn o fis Medi 2009.

23. Er mwyn cynnal safon ein rhaglen brentisiaethau byddem yn dymuno i’r holl brentisiaid gael eu cyflogi ac i’r rhaglen fod yn seiliedig
ar anghenion cyflogwyr a galw. Felly, rydym yn ceisio cael mwy o gyflogwyr, gan gynnwys cyflogwyr sector cyhoeddus, i gymryd rhan yn
ein rhaglenni prentisiaethau. Mae Llywodraeth Cynulliad Cymru wedi cymryd yr awenau drwy ymrwymo i recriwtio 100 o brentisiaid
dros y 5 mlynedd nesaf. Rydym yn ceisio ymgysylltu â mwy o BBaChau trwy ddatblygu dulliau cyflenwi hyblyg ac arloesol, er enghraifft
trwy brentisiaethau ar y cyd.    

24. Yn rhan o’r ymgais gyffredinol i gryfhau a hybu datblygiadau mewn prentisiaethau, mae Uned Prentisiaethau yn cael ei sefydlu yn
Llywodraeth Cynulliad Cymru. Bydd yr Uned yn cydweithio â chyflogwyr, darparwyr dysgu a Gyrfa Cymru i hyrwyddo a chefnogi’r
rhaglen brentisiaethau ac i helpu i sicrhau bod y rhaglen yn bodloni anghenion sgiliau’r economi ac yn darparu cyfleoedd hyfforddi uchel
eu hansawdd ar gyfer pobl ifanc ac oedolion.

25. Bydd yr Uned yn cydweithio â chyflogwyr i’w helpu i ddarparu lleoedd prentisiaeth uchel eu hansawdd a fydd o fantais i’r unigolyn ac
i gyflogwyr am eu bod yn creu cyflogeion â sgiliau gwell ac sy’n fwy cynhyrchiol. Bydd yr Uned hefyd yn cydweithio â Gyrfa Cymru i
ddatblygu system ar-lein ar gyfer paru prentisiaethau i alluogi cyflogwyr i hysbysebu cyfleoedd prentisiaethau, ac i ddarpar brentisiaid
ymgeisio am y cyfleoedd hyn.

26. Bydd pob person ifanc sy’n ddisgybl mewn ysgol yng Nghymru yn cael cyngor ac arweiniad annibynnol a diduedd gan gynghorwyr
gyrfaoedd cymwysedig i ategu’r Cwricwlwm Gyrfaoedd a Byd Gwaith. Mae hyn yn cynnwys gwybodaeth, cyngor ac arweiniad ar
gyfleoedd prentisiaethau. Yng nghyfnod allweddol 4 mae gan bobl ifanc hawl i gael arweiniad personol ar yrfaoedd gan gynghorydd
gyrfaoedd cymwysedig. Yn gyson bydd dros 90 y cant o’r cohort yn manteisio ar y cynnig hwn a bydd eu penderfyniadau’n cael eu
cofnodi mewn cynllun gyrfa ysgrifenedig. Yn ogystal, mae Gyrfa Cymru ar-lein ar gael i bob plentyn ysgol yng Nghymru; mae’n cynnwys
gwybodaeth a chyngor ar gyfleoedd prentisiaethau. Rydym yn cydweithio â Gyrfa Cymru i wella gwasanaeth ar-lein Gyrfa Cymru a
chynnwys gwasanaeth Paru Prentisiaethau a fydd yn galluogi pobl ifanc mewn ysgolion i gael gwybodaeth ar gyfleoedd prentisiaethau
wrth wneud eu dewisiadau ac i ymgeisio amdanynt ar-lein.

Diweddglo

27. Mae’r Mesur Prentisiaethau, Sgiliau, Plant a Dysgu yn gyfle da i Lywodraeth Cynulliad Cymru estyn darpariaethau prentisiaethau ar
gyfer dysgwyr y Gymraeg. Bydd manteisio ar y cyfle hwn yn galluogi dysgwyr y Gymraeg i elwa ar y cyfle cyntaf ac ni fydd yn golygu
bod dysgwyr yng Nghymru dan anfantais o gymharu â’u cymheiriaid yn Lloegr.  

28. Bydd darpariaethau’r Mesur o ran Prentisiaethau yng Nghymru yn helpu i wella statws prentisiaethau trwy ddatblygu sylfaen
statudol gadarn ar gyfer y rhaglen yng Nghymru a chyflwyno safonau clir a llinellau cyfrifoldeb ar gyfer datblygu fframweithiau
prentisiaethau. Bydd yn cyfrannu’n helaeth at ein hymgais i ddatblygu sylfaen sgiliau uchel ei hansawdd i fodloni’r galwadau sydd ar
Gymru mewn economi fyd-eang.  

29. Wrth weithredu’r darpariaethau hyn bydd Llywodraeth Cynulliad Cymru yn adolygu’n barhaus y gwaith o gyflenwi’r system
Brentisiaeth i sicrhau ei bod yn cael ei chyflenwi mewn ffordd mor effeithlon ac anfiwrocrataidd â phosibl. Rydym yn bwriadu cydweithio
â’n cyfeillion yng nghenhedloedd eraill y DU i fynd i’r afael â materion trawsffiniol ac i gydgordio trefniadau cyflenwi lle bynnag y bo
modd. Byddwn yn helpu darparwyr hyfforddiant i barhau i gynyddu eu darpariaeth, ac i sicrhau darpariaeth o ansawdd. Yn ogystal,
byddwn yn parhau i gydweithio â’r Cynghorau Sgiliau Sector i sicrhau bod y safonau uchaf yn cael eu cynnal fel bod ein Rhaglen
Brentisiaethau yn parhau i fod yn llwybr hyfforddi uchel ei barch a’i ansawdd i unigolion a chyflogwyr.

30. Mae’r Mesur Prentisiaethau, Sgiliau, Plant a Dysgu ar gael yn:

http://www.publications.parliament.uk/pa/cm200809/cmbills/055/09055.i-v.html

Mae nodiadau esboniadol ar gael yn:   

http://www.publications.parliament.uk/pa/cm200809/cmbills/055/en/index_055.htm

